
ISTE’MOLCHILARNING 
QANDOLAT 
MAHSULOTLARIGA BO‘LGAN 
TALABLARINI RAQAMLI 
PLATFORMALAR ORQALI 
TADQIQ QILISH YO‘LLARI
To‘ychiyeva Vasila Faxriddin qizi
Toshkent Davlat iqtisodiyot universiteti assistenti

Annotatsiya: Ushbu maqolada iste’molchilarning qandolat mahsulotlariga bo‘lgan talablarini aniqlashning raqamli tex-
nologiyalarda marketing tadqiqotlarini amalga oshirish yo‘llari, ularni sharhlash, iste’molchilarni segmentlarga ajratish 
usullari o‘rganilgan va ulardan kelib chiqib marketing tadqiqotlarini aynan qandolat mahsulotlari bozorida samarali qo‘llash 
bo‘yicha takliflar keltirilgan.

Kalit so‘zlar: qandolat mahsulotlari, bozor, raqamli marketing, marketing tadqiqotlari, marketing xizmatlari, segment, seg-
mentlash yo‘llari.
Аннотация: В данной статье изучаются способы проведения маркетинговых исследований в цифровых технологи-
ях для определения требований потребителей к кондитерским изделиям, их интерпретация, методы разделения 
потребителей на сегменты и на их основе вносятся предложения по эффективному применению маркетинговых 
исследований на рынке кондитерских изделий.

Ключевые слова: кондитерские изделия, рынок, цифровой маркетинг, маркетинговые исследования, маркетинго-
вые услуги, сегмент, способы сегментации.
Abstract: In this article, the ways of conducting marketing research in digital technologies to determine the requirements of 
consumers for confectionery products, their interpretation, the methods of dividing consumers into segments are studied, 
and based on them, suggestions are made for the effective application of marketing research in the confectionery market.

Key words: confectionery, market, digital marketing, marketing research, marketing services, segment, ways of segmen-
tation.

K I R I S H
O‘zbekiston qandolat mahsulotlari bozori ishtirokchilari asosan Rossiya, Ukraina va mahalliy ishlab chiqa-

ruvchilar hissasiga to‘g‘ri keladi. Axolining oziqovqat tovarlari, shu bilan birga, qandolat mahsulotlariga bo‘lgan 
talablarini to‘laqonli qondirish, eksportbob mahsulotlar ishlab chiqarish va ularning importini qisqartirish, iqti-
sodiyotning sifat darajasini yanada oshirishda bunday mahsulotlar ishlab chiqarish muhim ahamiyatga ega. 
Iste’molchilarning qandolat mahsulotlari savdosida oylar davomida narxlar indekslari 2021yil yanvar oyida 
1,2 foiz, fevral oyida 1,7 foizga, oktyabr oylarida 1,9 foizga o‘sgan bo‘lsa, iyul oyida 0,1 foizga kamaydi. Bu esa 
qandolat mahsulotlari narxlarining o‘zgarib borishi oylar davomida nomutanosibligi mavjudligi uning savdosi va 
ishlab chiqarish jarayonlarida samarali marketing tadqiqotlari o‘tkazish muhim ahamiyat kasb etadi. Aholining 
asosiy ehtiyojlarini ta’minlab turuvchi asosiy iste’mol mahsulotlarimizdan bo‘lgan qandolat mahsulotlari ishlab 
chiqarishni rivojlantirish hamda ichki bozorda ularning raqobatbardoshligini oshirish masalalarini hal etish ho-
zirgi dolzarb vazifalardan biri hisoblanadi. 

F O Y D A L A N I L G A N  A D A B I Y O T L A R  T A H L I L I
Jahonda qandolat mahsulotlari marketingi, uning tadqiqoti bo‘yicha bir qator olimlar o‘z ilmiy asarlari va 

tadqiqot ishlarida o‘rganganlar. Rus olimlaridan Y. A. Petina va M. V. Kravchenko qandolat mahsulotlari marke
ting tadqiqotlari bo‘yicha o‘z ilmiy ishlarida asosiy e’tiborni iste’molchilarni segmentlarga ajratish hamda bozor 
tadqiqotiga qaratgan. [1]

Yana bir rus olimlaridan biri O. Kurtushina qandolat maxsulotlari marketingi, bozorda uning o‘rnini oshirish-
da tovar strategiyasini amalga oshirish yo‘llari bo‘yicha tadqiqotlar olib borgan [2].

Masalan, A. Diane, E. Dixtl, X. Hershgen va ma’lum darajada F. Kotler marketing tadqiqotlarini marketingni 
boshqarish jarayoniga tegishli funktsiyalarning tarkibiy qismi deb hisoblashadi [3, 4]. F. Kotler marketing tadqiqot-
lariga bergan ta’rifida kompaniya oldida turgan marketing vaziyati bilan bog‘liq holda zarur bo‘lgan ma’lumotlar 
doirasini tizimli ravishda aniqlash, ularni to‘plash, tahlil qilish va hisobot berish sifatida izohlaydi [5]. 

Ushbu tadqiqotlarning aksariyatida an’anaviy marketing va uni amalga oshirish strategiyalari bo‘yicha izla-
nishlar amalga oshirilgan. Qandolat mahsulotlarining marketing tadqiqotlarini raqamli platformalarda amalga 
oshirish bo‘yicha metodologik usullar to‘liq ishlab chiqilmagan, lekin raqamli platformalarda marketing jara
yonlarini amalga oshirishga oid tadqiqotlar o‘tkazish bo‘yicha bir qator xorijlik olimlar izlanishlar olib borishgan.

Iqtisodchi olim P.Bains asarlarida sanoat korxonalari uchun kommunikatsiya va raqamli platformalarning 
ahamiyati, xaridor va ishlab chiqaruvchilar o‘rtasidagi aloqalarni o‘rnatish strategiyalari yoritib berilgan. U o‘z 
tadqiqot ishlarida yuqori darajadagi aloqalarni yo‘lga qo‘yishda raqamli marketing ko‘plab aloqalarni osonlasht-
irishi hamda mahsulot va xizmatlarni o‘z vaqtida taqdim qilishda va iqtisodiy jihatdan rag‘batlantirish uchun 
foydalanilishi mumkinligini izohlab o‘tgan [6].

T A D Q I Q O T  M E T O D O L O G I YA S I
Tadqiqot ishida qandolat mahsulotlari marketing tadqiqotlarini amalga oshirishda ilmiy abstraktsiya, tizimli 

tahlil, ekspert baholash, nazariyfalsafiy, obyektiv yondashuv, anketa so‘rovlari o‘tkazish va tahlil etish usullari
dan foydalanilgan.

 
T A H L I L  V A  N A T I J A L A R

Qandolat mahsulotlari ishlab chiqarish va savdosida Rossiya, Ukraina, Polsha, AQSh, Angliya, Xitoy jahon 
bozorida yetakchi mamlakatlar hisoblanadi. Statistika hisobkitoblariga qaraganda, Rossiya Federatsiyasida 
qandolat mahsulotlarini iste’mol qilish 2022yilda 4,5 kg ni tashkil etgan, 2019yilgacha bo‘lgan davrda bu 
ko‘rsatkich 5,1 kg ga to‘g‘ri kelgan. Chunki ushbu davrda qandolat mahsulotlari ishlab chiqarishda yetakchi 
bo‘lgan Rossiya va Ukraina hududlarida vujudga kelgan siyosiyiqtisodiy vaziyatlar natijasida shakarli mahsu-
lotlar 21 foizga, unli shirinliklar 25 foizga, shokolad mahsulotlari 30 foizga oshishi kuzatildi. Inqiroz sharoitida 
qandolat mahsulotlari ishlab chiqarish ham o‘zgardi.

Qandolat mahsulotlari ishlab chiqaruvchi korxonalar ichki va tashqi bozorlarga kirishlaridan oldin iste’mol-
chilar xulqatvorlarini o‘rganishlari va bozor holatini tahlil qilishlari hamda bashoratlarini amalga oshirishlari ke
rak. Korxonalar raqamli axborot vositalarini qo‘llash orqali xaridorlarni jalb qilishlari va iste’molchilar bilan uzoq 
vaqtga eng yaxshi hamkorga aylanishlari mumkin. 

O‘zbekistonda qandolat mahsulotlari ishlab chiqaruvchilar ko‘p bo‘lib, ular ichida “Crafers” korxonasi alo-
hida o‘rinda turadi. Bugungi kunda uning xodimlari soni 800 nafardan ortiq bo‘lib, korxona 150dan ortiq assor-
timentdagi qandolat mahsulotlarini ishlab chiqarmoqda. Ishlab chiqarish quvvati yiliga 47500 tonnani tashkil 
qiladi. Dunyoning yetakchi ishlab chiqaruvchilarining texnika va texnologiyalari bilan jihozlangan va yuqori sifatli 
qandolat mahsulotlarini ishlab chiqarishga qaratilgan. Asosiy texnologik dizayner SanktPeterburgda joylash-
gan «Mossa Engineering» kompaniyasi bo‘lib, u mahsulotlarning laboratoriya sinovlarini boshqaradi.

Korxona turli xil qandolat mahsulotlarini ishlab chiqaradi: pechene, vafli, marmelad, Marshmallow, karamel 
va boshqa turdagi shirinliklar, shuningdek, shokolad mahsulotlarining keng assortimentini ham. Ishlab chiqa
rishda ishlatiladigan xom ashyo va materiallar ISO 9001, 22000 oziqovqat xavfsizligi standartlariga javob be-
radi. 15 dan ortiq mamlakatlarga o‘z mahsulotlarining eksportini yo‘lga qo‘ygan [7].

1 - j a d v a l: “Crafers” korxonasi veb sayti tahlili
№ Ko‘rsatkichlar Korxona ma’lumotlari
1. Sayt manzili https://crafers.uz/uz/
2. Mamlakat O‘zbekiston
3. Ijtimoiy tarmoqlarda akkauntlari mavjudligi Facebook, Instagram, Youtube
4. Aloqa kanallari manzillari Tel. +998 71 207 7 207 email: info@crafers.uz
5. Korxona to‘g‘risida ma’lumot mavjudligi mavjud

6. Boshqa kontentlar Ish o‘rinlari bandi, Yangiliklar bandi, 3 xil til (o‘zbek, rus, 
ingliz), Savol yo‘llash bo‘limi

7. Saytga joylangan mahsulotlari soni Shokolad: 23 xil, Pechene: 5 xil, Karamel: 11 xil, Fayli: 5 
xil, Kreker: 3 xil, Marmelad: 10 xil, Marshmelou: 4 xil

“Crafers” korxonasi vebsayti mavjud bo‘lsada, lekin Instagram, Facebook, ijtimoiy tarmoqlarda ham mi-
jozlari bilan aloqani yo‘lga qo‘ygan. https://www.instagram.com/crafersuz/ orqali tadqiqotni amalga oshiramiz. 
Tadqiqotga ko‘ra bir oy davomida kontent postlari soni 7 taga oshib, 866 tani, bir kontentga eng ko‘p “like”lar 
soni 40,9 tani tashkil etgan bo‘lsada, ijtimoiy tarmoq a’zolar soni 75,6 mingtadan 75,5 ming nafarga kamay-
gan. Bu esa ijtimoiy tarmoqda faoliyat yuritayotgan SMM ishchilari faoliyati muxlislarga yoqmaganidan dalolat 
beradi. 

2 - j a d v a l: “Crafers” korxonasi Instagram tahlili (15.05.2023)

№ Ko‘rsatkichlar 01.05.2023 01.06.2023

1. Kontent postlari 859 866

2. Ijtimoiy tarmoq a’zolari soni 75,6 ming 75,5 ming

3. Bitta kontentga eng ko‘p “like”lar soni 40,8 ming 40,9 ming

4. Bitta kontentga eng ko‘p fikrizohlar soni 4571 4620

Ijtimoiy tarmoqda korxona faoliyatini tadqiq qilishda ER (Engagement Rate) aniqlash muhim hisoblanadi.
ER (Engagement Rate)  bu korxonaning ijtimoiy tarmoqdagi nashrlari bilan tomoshabinlarning faolligi-

ni aks ettiruvchi ko‘rsatkich. ER qanchalik katta bo‘lsa, nashrlar korxonaning obunachilari uchun shunchalik 
qiziqarli bo‘lishi va ular buni “Like” hamda sharhlar shaklida bildirishidir. 

ER (obunachilarning qatnashish darajasi) quyidagi formula bo‘yicha hisoblanadi:

 

Bu yerda obunachilar (followers)  bu hisob qaydnomasidagi obunachilarning soni.
O‘zaro aloqalar (interactions=likes+comments+saves)  bu ma’lum vaqt davomida o‘zaro ta’sirlar soni 

(yoqtirishlar, sharhlar, shaxsiy xabarlar, “ulashish” tugmachasini bosish) bu yerda o‘rtacha hisoblash amal-
ga oshiriladi. “Crafers” korxonasi Instagram ijtimoiy tarmog‘idagi faoliyatini tahlil qiladigan bo‘lsak, 01.06.2023 
kuni korxona ko‘rsatkichi ER=4722 foizni (40900/866*100=4722) 01.05.2023 kuni esa ER=4749 foizni 
(40800/859*100=4749) tashkil etgan. Bundan ko‘rinadiki, eng ko‘p izoh va fikrlar bo‘yicha bu ko‘rsatkich iyun 
oyining boshida kamayganini ko‘rishimiz mumkin [8].

Marketing tadqiqotini amalga oshirishda axborotlarni to‘plash usullari hisoblangan ijtimoiy so‘rovnoma, 
savoljavob (sotuvchilar va xaridorlar bilan intervyu) va kuzatuv usullari keng qo‘llaniladi. Ijtimoiy so‘rovno
mada eng ko‘p tarqalgan tadqiqot vositasi anketaso‘rovnoma usulidir. Qandolat mahsulotlari bozorini o‘rgan-
ishda anketa so‘rovlari birlamchi ma’lumotlar yig‘ishning eng samarali vositasi hisoblanadi. Har bir savol keng 
miqyosda ishlatilishidan oldin tanlash orqali ba’zi iste’molchilar orasida sinab ko‘rilishi kerak. 

Yuqorida aytilganidek, marketing tadqiqotlarida axborotlarni yig‘ishning samarali va eng ko‘p tarqalgan vo-
sitasi sifatida anketaso‘rovnoma usulidan keng foydalaniladi. Chunki ushbu tadqiqot usuli ijtimoiy tadqiqotlarda 
keng qo‘llaniladi va ma’lumotlarni kam xarajat qilib, tez to‘plash imkonini beradi. Olib borilgan tadqiqotlardan 
ma’lumki, iste’molchilar xohish va istaklari asosida tuzilgan so‘rovnomalar yordamida tizimdagi kamchilik va 
muammolarni aniqlash, ushbu muammolarga kelgusida yechim topish, shuningdek, ko‘zlangan samaradorlik
ning oshirish mumkin.

Zamonaviy va samarali tadqiqot usullaridan biri bo‘lgan onlayn ijtimoiy tarmoqlar (facebook, telegram, 
odnoklassniki) orqali ijtimoiy so‘rovnomalar o‘tkazildi. Internet tadqiqotlari an’anaviy axborot to‘plash vositala
riga qaraganda qulay, kam vaqt va kam xarajat talab etadi. Shu sababli, ijtimoiy so‘rovnomalarni o‘tkazishda 
internet tarmoqlaridan foydalanildi. 

Korxona internet tarmoqlarida marketing tadqiqotlari websayt hamda ijtimoiy tarmoqlardagi kontentlariga 
iste’molchilar tashrifi, fikrmulohazasi va tovarlarga munosabatlari to‘g‘risida axborot to‘plash, tahlil qilish va ba-
holash jarayoni tarzida olib boriladi. Raqobatli kurash sharoitlarida kompaniya muvaffaqiyatli faoliyat ko‘rsatish 
uchun bozordagi barcha o‘zgarishlarni: xaridorlar talabi, narxlar nisbati, raqobatchilar xattiharakatlarini kuzatib 
borishi, shuningdek, yangi mahsulotlar yaratishi, distribyutorlik tarmog‘iga yangi elementlarni joriy qilishi lozim. 

Internet vebsaytlarida tadqiqot o‘tkazish bosqichi 1rasmda keltirilgan.

1 - r a s m: Onlayn marketing tadqiqot o‘tkazish bosqichlari

Internet tarmoqlarida korxona o‘z faoliyati uchun zarur bo‘lgan ma’lumotlar olishida va iste’molchilar bilan 
munosabatlarini yo‘lga qo‘yishda axborot tizimlarini samarali tashkil qilish muhim xisoblanadi. Internetda mar-
keting tadqiqotlari o‘tkazishni an’anaviy tadqiqotlardan ajratib turuvchi asosiy farqlar axborot to‘plash usullari 
va ma’lumot manbalari hisoblanadi. 

Tadqiqot rejasi birlamchi va ikkilamchi ma’lumotlardan foydalanishni ko‘zda tutishi mumkin. Birlamchi 
ma’lumotlar mazkur loyihani amalga oshirishda muayyan maqsadda to‘planadi. Ikkilamchi ma’lumotlar esa 
boshqa maqsadlar uchun olingan, ma’lum bir shakldagi axborotlar hisoblanadi.

Odatda, tadqiqotlar vazifani to‘liq yoki qisman hal qilish uchun to‘g‘ri keluvchi hamda birlamchi ma’lumotlar 
to‘plash uchun xarajatlarni qisqartirishga imkon beruvchi ikkilamchi ma’lumotlar tahlilidan boshlanadi. Istalgan 
holatda ham ikkilamchi ma’lumotlar boshlang‘ich nuqta bo‘lib, nisbatan arzon va oson topiladi.

Ikkilamchi ma’lumotlarning asosiy manbalari quyidagilardan iborat:
● korxona faoliyati haqidagi ichki ma’lumotlar;
● Internet orqali olish mumkin bo‘lgan ma’lumotlar. Bu holatda websahifa va websaytlar, ma’lumotlar 

to‘plami, telekonferensiya va fayl serverlari manba vazifasini bajarishi mumkin.
Zarur ma’lumotlarni ikkilamchi ma’lumotlar tarkibidan topishning imkoni bo‘lmagan yoki bu ma’lumotlar 

to‘liq, aniq va yetarli darajada ishonchli bo‘lmagan yoki eskirib qolgan hollarda birlamchi ma’lumotlarni to‘plash-
ga to‘g‘ri keladi. Birlamchi ma’lumot to‘plashning asosiy usullari so‘rovlar, kuzatuv usuli va eksperimentlar o‘tka-
zish hisoblanadi.

Ma’lumot to‘plashda foydalaniluvchi usullar o‘tkazilayotgan tadqiqot turiga qarab ikki xil – birlamchi yoki 
ikkilamchi usullarga taqsimlanadi.

Ikkilamchi marketing tadqiqotlari o‘tkazishda birinchi o‘ringa Internetda zarur axborotlarni qidirish usullari 
chiqadi. Bugungi kunda asosiy qidiruv vositalari qidiruv tizimlari va kataloglar hisoblanadi. Bir qator hollarda, 
ulardan foydalanish yetarlicha samara bermagan sharoitlarda tematik saytlar, «sariq sahifalar» va boshqa re-
surslar bo‘yicha «qo‘lda qidirish» amalga oshiriladi. 

Birlamchi axborot to‘plashda ma’lumot to‘plashning asosiy usuli sifatida Internetso‘rovlari, kuzatuv va eks
perimentlar xizmat qiladi.

Internetso‘rovlar o‘tkazishning eng keng tarqalgan usuli anketa so‘rovlari hisoblanadi. Anketa respondent-
lar fikrini bilish uchun kiritilgan bir qator savollardan iborat bo‘ladi. Bu vosita moslashuvchanligi va universalligi 
bilan ajralib turishi sababli u birlamchi ma’lumotlar to‘plashning eng keng tarqalgan vositasi sanaladi.

Har qanday vazifaga jiddiy yondashuv uni hal qilish mumkin bo‘lgan usullarni tahlil qilishdan boshlanadi. 
Internetda axborot izlashni ikkita asosiy usul yordamida amalga oshirish mumkin bo‘lib, ular maqsad va vazi-
falardan kelib chiqqan holda birgalikda yoki birbiridan alohida qo‘llanishi mumkin:

1. Qidiruv tizimlaridan foydalanish – bugungi kunda ushbu usul ma’lumot izlashning eng asosiy usul-
laridan biri hisoblanadi. Uning qo‘llanishi tizimga qidiruv argumenti sifatida beriluvchi tayanch so‘zlarga 
asoslanadi. Natijada detalli ko‘rib chiqish talab qilinuvchi Internet resurslari ro‘yxati olinadi. Eng to‘g‘ri 
keluvchi natijani olish tezaurus tuzish bo‘yicha oldindan ishlashni talab qiladi;

2. Gipermatn ssilkalar bo‘yicha izlash – Internetdagi barcha saytlar birbiri bilan giperssilkalar orqali 
bog‘liqligi sababli axborot izlash brauzer yordamida ssilkalar bilan bog‘langan websahifalarni ketma 

ketlikda ko‘rib chiqish yo‘li bilan amalga oshirilishi mumkin. Qidiruvning bu turiga kataloglar, tasnifiy va 
tematik ro‘yxatlar va turli ma’lumotnomalardan foydalanishni kiritish mumkin. Bunday usul eng ko‘p 
mehnat talab qiladi, biroq websahifalarni «qo‘lbola» ko‘rib chiqish chuqur tahlil talab qiluvchi axborot 
izlashning yakuniy bosqichlarida yagona to‘g‘ri usul bo‘lib chiqishi mumkin.

X U L O S A  V A  T A K L I F L A R 
Qandolat mahsulotlari ishlab chiqarishni samarali tashkil etishda eng avvalo marketing tadqiqotlarini 

samarali tashqil etish maqsadga muvofiq. Qandolat mahsulotlari bozorini tahlil qilish va korxonalar raqobat-
bardoshligini oshirishda uning faoliyati tahlili, ya’ni, moliyaviy holati, bozorda raqobat kuchlarining joylashuvi, 
raqobatchilarning qiyosiy tahlilini o‘tkazish, tadqiqot natijalariga ko‘ra korxona faoliyatini takomillashtirish va 
raqobatbardoshligini oshirish maqsadida choratadbirlarni ishlab chiqish kabi bir qator vazifalarni hal qilish 
orqali erishiladi. Marketing tadqiqotlarini samarali va tizimli ravishda amalga oshirishda zamonaviy tadqiqot 
texnologiyalaridan biri bo‘lgan internet orqali tadqiqotni amalga oshirish kam xarajatlarni talab etadi.

Internet vebsaytlarida tadqiqot olib borishni quyidagi qoidalar asosida amalga oshirish ma’qul:
1. Faqat bir manbaga tayanmang. Tarmoq ma’lumotlari internet saytlari ma’lumotlariga nisbatan o‘zaro 

tekshiriladi va tarmoq materiali ishonchli ekanligi tasdiqlangandan so‘ng ma’lumot olinadi.
2. Internetda tor tadqiqot mavzusi asosida tadqiq qilish kerak. Internet qidiruv tizimlari ko‘p ma’lumotlarga 

kirish imkonini beradi va buning natijasida aniqlashtirmoqchi bo‘lgan ma’lumotlar o‘z aksini topmaydi. 
Internetda qidiruvni boshlashdan oldin, qidiruvni yo‘naltirish va cheklash uchun juda aniq savollar ham-
da kalit so‘zlar orqali amalga oshirish ma’qul.

3. Qidiruv tizimlarining samaradorini tanlay olish. Google, Bing, Rambler, Yahoo va boshqa qidiruv tizim-
lari birbiridan qanday ishlashi, qancha tarmoqni izlashi va ulardan qanday natijalarga erishishda farq 
qiladi. Har bir qidiruv tizimi nima qilishini va undan qanday qilib eng yaxshi foydalanishni o‘rganish 
muhim hisoblanadi. Ularning har biri siz uchun turli xil narsalarni topishi mumkinligi sababli, har doim 
bir nechta qidiruv tizimidan foydalanish mumkin. Ixtisoslashgan qidiruv tizimlari va ma’lumotnomalar 
uchun siz 2500 dan ortiq qidiruv tizimlari va kataloglarni o‘z ichiga olgan “Beaucoup” yoki dunyoning 
230 dan ortiq mamlakatlaridagi qidiruv tizimlarini o‘z ichiga olgan “Search Engine Colossus Internatio
nal Search Engines” kataloglari mavjud.

4. Foydali sayt havolalarini saqlab qolish. Tarmoqda tadqiqot qilishda ko‘p foydali va foydali bo‘lmagan 
havolalarga duch kelinadi. Brauzerning «Tarix» funktsiyasida tashrif buyurilgan sayt havolalari qoladi, 
bu esa qidiruvda yana qayta sayt manzilini topish imkonini beradi. Yana bir “xatcho‘p” funktsiyasiga 
ham saqlab qo‘yish mumkin, bu esa qidiruvni yanada osonlashtiradi.

